
40 vjet: Shenjtëria e Betlehemit në çdo familje
“Ec para meje dhe ji i përsosur” (Zan 17,1)
“që të jemi të shenjtë e të papërlyer para Tij në dashuri” (Ef. 1,4)
At. Rikardo E. Façi
Në fund të kësaj seri letrash që i kemi kushtuar kremtimit të 40 vjetëve të Veprës, ne meditojmë mbi një temë qendrore të propozimit të Hogares Nuevos, e cila është e njëjtë me Ungjillin dhe Kishën: Shenjtëria e jetës. Familjet e shenjta të kenë njerëz, burra dhe gra të shenjtë.
Është bukur të shohësh kaq shumë bashkëshortë të shenjtë, familje të shenjta. Shenjtorë nuk janë vetëm ata që janë në altarë, përmes një proçesi kanonizimi, por edhe të gjithë ata që kanë arritur në parajsë. Më keni dëgjuar të them shumë herë se proçesi i kanonizimit të bashkëshortëve është automatik. Fëmijët, kur u thonë lamtumirë prindërve të tyre nga kjo botë, do të thonë: “Nëna ime është e shenjt”, “Babi im është i shenjt”. Një herë dikush e pyeti Shën Terezën e Kalkutës, çfarë është shenjtëria? Dhe ajo u përgjigj: shenjtëria është "dashuri". Nuk ka mjedis më të mirë për zhvillimin e dashurisë se sa familja! Dashuria nuk është gjë tjetër veçse mbajtja e kryqit, duke lejuar që "unë" të kryqëzohet mbi të, në mënyrë që "ne" të lindë. Në këtë mënyrë, nëse mbajmë kryqin, Zoti na tha: “do të jeni dishepujt e mi” (Krh. Lk. 14,27).
Ne mund të numërojmë shumë njerëz që u shenjtëruan brenda familjes, madje, arritën në altarë, si modele dhe ndërmjetësues për ne. Çiftet e martuara që e kanë jetuar thirrjen e tyre me lartësi dhe që arritën shenjtërinë na motivojnë fort për të pasur këtë synim të madh në jetë: Përmendim këtu si: Shën Jozefi dhe Virgjëren Mari; Shën Ana dhe Shën Joakin; shenjtorët Elizabeta dhe Zakaria; Akuila dhe Priska; Eugenio Balmori dhe Marina Françeska Çinta; Shën Luigi, mbret i Francës; Shën Elizabeta e Hungarisë dhe i Lumi Luigi nga Turigia; Shën Isidro dhe gruaja e tij Shën Maria de la Kabeza; dukët Shën Eleazar dhe e lumja Delfina; Shenjtorët Mario dhe Marta (dhe fëmijët e tyre, Shën Audifaz dhe Shën Habakuk); Shenjtorët Kirili dhe Maria (prindërit e Shën Sergjit të Radonezhit); Shenjtorët Vital dhe Valeria (prindërit e shenjtorëve Gervasi dhe Protasi); Shenjtorët Gregori dhe Silvia (prindërit e Shën Gregorit të Madh); E lumja Ana María Taigi, terciare Trinitare; Shën Rita nga Kasha; I lumi Karli i Austrisë, Perandor; Të lumët Luigi dhe Maria Beltrame; E lumja Giovanna nga Aza, nëna e Shën Dominikut, Shën Monika, nëna e Shën Agustinit; Giovanni dhe Rosetta Gheddo; Luigi Martin dhe Celia Guerin, prindër të Shën Terezës. Në predikimin e tij në meshën e kanonizimit, Papa Françesku tha: “Këta bashkëshortë të shenjtë, Luigi Martin dhe Zelia Guerin, kanë kryer shërbimin e krishterë si familje, duke krijuar çdo ditë një mjedis besimi dhe dashurie që ushqente thirrjen e vajzave të tyre, ndër të cilat ishte edhe Shën Tereza e Fëmijës Jezus”.
Kohët e fundit u kanonizua një familje e tërë, prindërit me shtatë fëmijët e tyre. Bashkëshortët Josef dhe Wiktoria Ulma, të cilët u martirizuan në Markowa (Poloni) më 24 mars 1944. Arsyeja e martirizimit të tyre ishte se ata po bënin bamirësi, duke u përpjekur të shpëtonin një familje hebreje, gjatë pushtimit nazist në Luftën e Dytë Botërore. Gjithashtu u martirizuan të gjithë fëmijët e tyre: Stanislawa, Barbara, Ladislao, Franciszek, Antoni, María dhe një djalë që ishte ende në barkun e nënës (do t'i vë një emër: I Lumi i Pafajshëm). Festimi është më 7 korrik dhe ata janë shpallur pajtorët e familjes, të qytetit të tyre Markowa dhe të të krishterëve të persekutuar.
Si jetohet shenjtëria në martesë? Siç kemi shpallur për dyzet vjet: çdo bashkëshort është një kanal hiri shenjtërues për tjetrin. Papa Françesku shpreh të njëjtën gjë: "Ka shumë çifte të shenjta, ku secila ishte një instrument i Krishtit për shenjtërimin e bashkëshortit”.1 Koncili i Dytë i Vatikanit u shpreh gjithashtu: “Bashkëshortët e krishterë, duke e kryer me forcën e këtij sakramenti detyrën e tyre bashkëshortore e familjare, të depërtuar prej shpirtit të Krishtit, nëpërmjet të cilit e gjithë jeta e tyre është e mbushur me fe, shpresë e dashuri, priren ta arrijnë gjithnjë e më shumë përsosmerinë e tyre dhe shenjtërimin e ndërsjellë, dhe njëkohësisht i japin lavd Hyjit”.²
Kjo na e bën shumë të qartë se rruga e shenjtërisë që bashkëshortët ecin së bashku është e mundur falë hirit të Zotit, diçka e mrekullueshme, e bukur dhe e frytshme dhe është thelbësore për të mirën e familjes, Kishës dhe shoqërisë.
Pa tjeter, si çdo rrugë shenjtërimi, edhe në martesë ka vështirësi. Ata duhet të përballen çdo ditë me probleme dhe sprova për t'i qëndruar besnikë thirrjes së tyre, për të ndërtuar harmoninë martesore e familjare, për të përmbushur misionin që kanë si bashkëshortë dhe prindër.
Për këtë arsye, shenjtëria në martesë përfshin identifikimin e vështirësive dhe konflikteve që shfaqen, dhe kështu, me hirin sakramental dhe të ndriçuar nga dhuratat e marra, veçanërisht nga prania e Jezusit në mesin e tyre, ata mund të ripërtërijnë vazhdimisht dorëzimin e tyre të ndërsjellë. Kjo është gjithmonë e mundur sepse ata kanë praninë e vetë Zotit në zemrën e çiftit.
Shenjtëria e jetës bashkëshortore, siç e kemi parë, varet nga dashuria mes të dyve, ndaj fëmijëve dhe ndaj njerëzve të tjerë që ndërveprojnë në jetën e tyre. Por, duhet ta kemi të qartë se dashuria duhet të bazohet, jo në mundësitë dhe aftësitë njerëzore, por në hirin e Zotit. Për këtë arsye, është thelbësore të kemi një jetë lutjeje si një takim me të Tretin e jetës martesore, që është Krishti Jezus. Mbi të gjitha takimi me Të në Fjalën e Zotit dhe në Meshën e së Dielës. E gjithë kjo forcon marrëdhënien e dashurisë martesore dhe familjare. Dhe kur dashuria ka munguar, Krishti na jep sakramentin e Pajtimit.
[bookmark: _GoBack]Sot jemi përballë një bote që zhvlerëson familjen, një shoqëri në të cilën të rinjtë nuk e marrin vlerën e vërtetë të martesës apo nuk pranojnë një angazhim të përjetshëm. Një mënyrë për ta kundërshtuar këtë prirje është të tregojmë bukurinë e çifteve dhe familjeve të shenjta. Këto familje nuk janë jashtëtokësore apo të jashtëzakonshme, por të thjeshta, ku gjërat e zakonshme bëhen në mënyrë të jashtëzakonshme. Dashuria i bën gjërat të jashtëzakonshme. Këtë ide e nënvizoj me fjalët e Shën Gjon Palit II, të cilat i përsërisim gjithmonë sepse kanë vlerë të pamasë dhe përmbajnë edhe një dërgim. Është një urdhër misionar që drita të zhdukë errësirën: “Duhet që familjet e kohës sonë të rimarrin vlerë! Duhet ta ndjekin Krishtin!”.³
Familjet janë të dobëta, por prania e Krishtit i bën ato të forta. Së bashku me Maria Mbretëresha e Familjes, sfida jonë e madhe duhet të jetë, si në Betlehem, t'i japim çdo familje shenjtëri. Shenjtëri, që do të thotë prania e Krishtit, i cili vepron sepse ka gjetur hapësirë ​​në jetën shtëpiake. Ne duhet të japim veten që drita e Krishtit të shkëlqejë dhe të shkatërrojë errësirën e kaq shumë familjeve që jetojnë pa Krishtin. Prandaj themi: Ja ku jemi Zot, ku të duash, në qoshe a në fund të dheut.

Lutja

Zot Jezus, Ti që e shenjtërove familjen tënde të mrekullueshme,
që i solle asaj një pjesë të parajsës,
na ndihmo të rritemi në shenjtërinë familjare,
në mënyrë që të gjithë anëtarët e shtëpisë sonë të zbulojmë rëndësinë
e të pasurit Ty si qendër të jetës sonë,
të marrjes së shenjtërisë që Ti na ofron.

Faleminderit Zot, që na ke dhënë kaq shumë,
që na ke dhënë mundësinë për ta shndërruar familjen tonë
në një pjesë të parajsës në këtë tokë,
dhe kështu, ne mund të jemi një dëshmi konkrete për shumë familje të tjera,
që po presin që ne të të çojmë në shtëpitë e tyre,
kështu, ndër të gjitha, gjenerojnë një shoqëri të re.
Shenjtëria e disave lartëson shumë të tjerë. Ne llogarisim në hirin tënde. Amen.

Puna Martesore
1.- Krishtlindja po afronhet. A dëshirojmë që shenjtëria e Betlehemit të depërtojë në familjen tonë?
2.- A flasim si çift dhe me fëmijët tanë për qëllimin e jetës së njeriut: qiellin?
3.- Në çfarë aspektesh i rezistojmë ende Zotit që dëshiron të formësojë shenjtërinë tek ne?
4.- Për këtë Krishtlindje, çfarë vendimi marrim që Zoti të na bëjë të rritemi në shenjtëri?

Puna Shtyllë
1.- Është e njohur se në shoqërinë e sotme Krishtlindjet janë bërë pagane, duke harruar se çfarë është në të vërtetë: kremtimi i lindjes së Birit të Zotit, Jezusit të Nazaretit. Si mund ta kundërshtojmë këtë situatë?
2.- Si mund ta jetojmë këtë Krishtlindje si familje në mënyrë që të bëhet një moment i thellë reflektimi që të na ndihmojë të rrisim besimin tonë?
3.- Gëzimi i besimit shfaqet edhe në sofrën e Krishtlindjeve, a kemi menduar si t'i ndihmojmë njerëzit më të varfër që këto ditë nuk do të kenë si të festojnë në tavolinat e tyre sepse nuk kanë ushqim për të vënë atje? A kemi menduar për ata që do të jenë vetëm? Si mund t'i shoqërojmë?
4.- Si mund ta konkretizojmë shenjtërinë e jetës në familjet tona nën dritën e kësaj letre?

Shenimet: 1.- Françesco, Gaudete et Exsultate 141; 2.- Koncili i dytë i Vatikanit, Gaudium et Spes, 48; 3.- Familiaris Consortio 86.

Ndërsa janë duke përfunduar festimet e ndryshme të 40 vjetëve të Veprës së Hogares Nuevos, ne arrijmë të sodisim shenjtërinë e Betlehemit të pasqyruar në familjet tona. Për këtë arsye, këtë Krishtlindje ju uroj që familja juaj të jetë e shënuar nga dashuria mes anëtarëve të saj dhe ndaj të tjerëve, veçanërisht ndaj atyre që kanë nevojë. Uroj gjithashtu që në vitin 2024 të thellojmë propozimet e bëra në festimet e 2023, në mënyrë që çdo ditë Zoti të na gjejë duke punuar për ungjillizimin e gjithnjë e më shumë familjeve. Gëzuar Krishtlindjet të gjithëve dhe një 2024 shumë i frytshëm në të gjitha kuptimet e jetës.

